
Mál nr. 149/2012 

 

M 

og 

Vátryggingafélagið X v/ábyrgðartryggingar  

björgunarsveitar  

 

 
Ágreiningur um bótaskyldu vegna meiðsla við fall við klifurvegg 28.05. 2008. 

 
Gögn. 

1) Málskot móttekið 02.04. 2012. 
2) Bréf vátryggingafélagsins til nefndarinar, dags. 21.05. 2012. 

 
Málsatvik. 
Fyrirliggjandi gögn upplýsa um aðdraganda máls þessa.  
M var ásamt félögum sínum úr björgunarsveit að nota klifurvegg sem önnur sveit hefur umsjón 
með. M heldur því fram að hann hafi tekið í laust grip með þeim afleiðingum að hann féll niður og 
lenti með vinstri fót á milli dýna sem taka eiga af fallið. Hann hlaut meiðsl á ökla sbr. 
fyrirliggjandi gögn. 
M telur bótaskyldu fyrir hendi sbr. umfjöllun hans í málskotinu, sem óþarft er að gera grein fyrir. 
Vátryggingafélagið hafnar bótaskyldu sbr. umfjöllun þess í gögnum málsins. Það telur ósannað að 
grip á veggnum hafi verið laust líkt og M heldur fram. Vátryggingartaki kveðst ekki hafa vitað til 
þess að festur (grip) hafi verið lausar. Félagið telur að rétt hafi verið staðið að hlutum og réttur 
búnaður notaður.  Þarna hafi verið á ferðinni aðilar sem að sögn voru búnir að klifra áður og því 
ekki um óvana aðila að ræða hvað það varðar og fór til að klifra á eigin vegum og eigin ábyrgð. 
 
Álit 
Þegar tekið er mið af fyrirliggjandi gögnum hefur ekki verið sýnt fram á að rekja megi tjónsatburð 
máls þessa þ.e. fall M til vanrækslu vátryggingartaka eða starfsmanna hans eða aðstæðna sem 
hann ber skaðabótaábyrgð á. Alls er ósannað að festing hafi verið laus ellegar dýnum verið 
ábótavant eða ófullnægjandi leiðbeiningar eða umsjón verið fyrir hendi. Hér var um óhappatilvik 
að ræða sem vátryggingartaki ber ekki skaðabótaábyrgð á. 
 
Niðurstaða. 
Bótaskylda er ekki fyrir hendi. 

 
Reykjavík 5. júní 2012 

 

___________________________ 
Rúnar Guðmundsson hdl. 

Valgeir Pálsson hrl.    Jón Magnússon hrl.  


